रामायण के प्रारम्भ में वर्णित भूमिका कथा के माध्यम से रामायण के सृजन के पीछे विद्यमान सृजनकर्त्ता की विशेषताओं का चित्रण
- राधा गुप्ता

रामायण महाकाव्य का प्रारम्भ (बालकाण्ड, अध्याय 1,2) एक ऐसी कथा से किया गया है जो रचयिता और रचना दोनों से ही सम्बन्ध रखने वाले गुह्य संकेतों को अपने भीतर समेटे हुए है। कथा का संक्षिप्त स्वरूप इस प्रकार है – 
कथा का संक्षिप्त स्वरूप

महामुनि वाल्मीकि ने नारद जी से जब प्रश्न किया कि इस समय संसार में श्रेष्ठतम पुरुष कौन है, तब नारद जी ने राम को ही श्रेष्ठतम पुरुष मानते हुए उनके सम्पूर्ण चरित्र का वर्णन किया और वाल्मीकि से सम्मानित होकर वे देवलोक को चले गए।

नारद जी के चले जाने के मुहूर्त्त भर पश्चात् ही वाल्मीकि मुनि तमसा नदी के तट पर गए, जो गंगा जी से अधिक दूर नहीं था। तमसा के घाट को कीचड रहित देखकर वाल्मीकि ने उसी उत्तम तीर्थ में स्नान करने की इच्छा की और शिष्य भरद्वाज से अपना वल्कल वस्त्र लेकर वे वहाँ के विशाल वन की शोभा देखते हुए विचरने लगे। उस वन में क्रौञ्च पक्षी का सुन्दर जोडा काम से मतवाला होकर सुखपूर्वक विचर रहा था, परन्तु जन्तुओं के अकारण वैरी निषाद ने मुनि के देखते-देखते नर पक्षी को बाण से मार डाला। पति की हत्या से पत्नी क्रौञ्ची बहुत दुःखी हो गई और नर पक्षी की दुर्दशा देख मुनि को भी बहुत दया आई। करुणामय मुनि ने निषाद को लक्ष्य करके कहा कि हे निषाद, तुझे कभी भी शान्ति न मिले क्योंकि तूने काममोहित क्रौञ्च – मिथुन में से एक की हत्या कर डाली।

अपने मुख से निकले हुए उपर्युक्त वाक्य पर विचार करते हुए मुनि ने तीर्थ में स्नान किया और आश्रम में लौट आए। उसी घटना के ध्यान में निमग्न हुए मुनि के पास तभी ब्रह्मा जी आए और सत्कार आदि ग्रहण करके आसन पर विराजमान हुए। मुनि की मनःस्थिति को समझकर ब्रह्मा जी ने उन्हें उसी राम-चरित्र का वर्णन करने के लिए कहा जिसे उन्होंने नारद जी से सुना था।
कथा की प्रतीकात्मकता
कथा पूर्ण रूप से प्रतीकात्मक है। एक-एक प्रतीक को समझकर ही कथा को समझना सम्भव है।
1- वाल्मीकि मुनि – एक ऐसे व्यक्त्तित्व को वाल्मीकि कहा जा सकता है जो पूर्णतः शुद्ध – स्थिर मन से युक्त है। वाल्मीकि शब्द वल्मीक से बना है। वल्मीक का अर्थ है – बांबी अर्थात् दीमकों द्वारा बनाया गया मिट्टी का पर्वत। शुद्ध – स्थिर मन को इंगित करने के लिए ही पुराणों में वाल्मीकि से सम्बन्धित यह कथा प्रसिद्ध है कि एक मुनि जब योगधारणा कर रहे थे, तब वे इतने अधिक स्थिर थे कि दीमकों ने उनके ऊपर वल्मीक (बांबी) का निर्माण कर दिया, इसीलिए उनका नाम वाल्मीकि हो गया।
2- देवर्षि नारद – पौराणिक साहित्य में नारद नामक पात्र आकर्षण के नियम को इंगित करता है। मनुष्य का स्थिर मन जब किसी विषय का सुदृढता से चिन्तन करता है, तब उसी की समग्र चेतना आकर्षित होकर सम्बन्धित विषय को बल प्रदान करती है। अतः वाल्मीकि मुनि के पूछने पर नारद जी द्वारा रामचरित्र का वर्णन करना स्थिर मन (वाल्मीकि) को अपनी ही समग्र चेतना से प्राप्त हुआ अपने ही प्रश्न का समाधान है। 
3- कथा में कहा गया है कि नारद जी के देवलोक गमन के मुहूर्त्त मात्र पश्चात् ही वाल्मीकि जी तमसा नदी के तट पर गए, जो गंगा जी से अधिक दूर नहीं था।
तमसा नदी अज्ञान अर्थात् देह – चेतना (मैं शरीर हूँ – इस दृढ भाव) में रहना ही नदी है जो प्रत्येक मनुष्य के भीतर प्रवाहित हो रही है। इस देह – चेतना को ध्यानपूर्वक देखना ही तमसा नदी के तट पर पहुंचना है। अपने सही स्वरूप – आत्मस्वरूप (मैं अजर-अमर-अविनाशी चैतन्य शक्ति आत्मा हूँ) के स्मरण को ही गंगा कहा गया है। अतः यहाँ यह इंगित किया गया है कि वाल्मीकि मुनि की समग्र चेतना यद्यपि आत्म स्वरूप (रामचरित्र) से आप्लावित थी, तथापि उन्होंने स्व-स्वरूप का स्मरण रखते हुए नदी की भाँति प्रवाहमान देह – चेतना की ओर भी दृष्टिपात किया।
(4) – पुनः कथा में कहा गया है कि तमसा के तट पर पहुँचकर वाल्मीकि ने घाट को कीचड – रहित देखा और उसी उत्तम तीर्थ में स्नान करने की इच्छा की।

अपने सही स्वरूप  - आत्मस्वरूप के स्मरण को ही यहाँ कीचड रहित घाट और उत्तम तीर्थ कहा गया है। यहाँ यह संकेत किया गया है कि भले ही जन्मों – जन्मों की लम्बी यात्रा के कारण मनुष्य के भीतर देह-चेतना रूपी तमसा नदी प्रवाहित हो रही हो, फिर भी स्व स्वरूप को पहचानकर उस स्मृति अथवा ज्ञान के उत्तम तीर्थ में स्नान करना सम्भव है।
(5) – कथा में कहा गया है कि उसी उत्तम तीर्थ में स्नान की इच्छा से वाल्मीकि मुनि ने शिष्य भरद्वाज से अपना वल्कल वस्त्र ले लिया।

यहां पहले भरद्वाज तथा वल्कल वस्त्र को पृथक् – पृथक् समझना आवश्यक है।
भरद्वाज – भरद्वाज शब्द भरत् और वाज नामक दो शब्दों सेमिलकरबना है। भरत् का अर्थ है – भरना और वाज का अर्थ है – क्रिया। वेदों में आए हुए ऋभु – विभु – वाज शब्द क्रमशः ज्ञान, भाव और क्रिया को इंगित करते हैं। अतः भरद्वाज का अर्थ हुआ – वह शक्ति जो मनुष्य के भीतर क्रिया का भरण करती है।
वल्कल वस्त्र – वल्कल शब्द वर ौर कर नामक दो शब्दों से बना है। वर का अर्थ है – श्रेष्ठ और कर का अर्थ है – कर्त्तव्य या कर्म। वर शब्द पौराणिक साहित्य में विचार विशेष को इंगित करता है। अतः वाल्मीकि द्वारा शिष्य भरद्वाज से वल्कल वस्त्र लेने का अभिप्राय हुआ – वाल्मीकि का अपनी ही क्रियात्मक शक्ति की सहायता से अपने श्रेष्ठ कर्त्त्व्य या कर्म के विचार से युक्त हो जाना। 
(6) – कथा में कहा गया है कि वाल्मीकि विशाल वन की शोभा देखते हुए वहाँ विचरने लगे।

विशाल वन चार युगों वाले इस विशाल सृष्टि चक्र को इंगित करता है। विशाल वन में विचरने का अर्थ है – विशाल सृष्टि चक्र पर चिन्तन – मनन करना।
(7) कथा में कहा गया है कि वाल्मीकि ने विशाल वन में विचरते समय एक क्रौञ्च-मिथुन को देखा। क्रौञ्च शब्द कौटिल्य अर्थात् मुडना अर्थ वाली क्रुञ्च धातु से बना है (काशकृत्स्न धातुपाठ 1.46)। मिथुन का अर्थ है – आत्मा (पुरुष) और शरीर (प्रकृति) के योग में स्थिति – अर्थात् स्वयं को अजर – अमर – अविनाशी चैतन्य स्वरूप आत्मा समझते हुए शरीर को एक उपकरण की भाँति समझना और उपयोग में लाना। आत्मा और शरीर के उपर्युक्त वर्णित मिथुन के साथ क्रौञ्च शब्द जोडकर यह संकेत किया गया है कि आत्मा और शरीर का यह मिथुन (सम्बन्ध) सदा एक जैसा नहीं रहता। यह मिथुन कौटिल्य (मुडने अथवा परिवर्तित होने के ) धर्म से युक्त है, अर्थात् आत्मा और शरीर के योग रूप इस मिथुन की सर्वश्रेष्ठ स्थिति तो यह है कि मनुष्य स्वयं को आत्मा समझकर शरीर का उपकरण की भाँति उपयोग करे परन्तु सृष्टि चक्र के प्रवाह में रहकर शनैः – शनैः एक समय ऐसा आ जाता है जब मनुष्य आत्म – स्वरूपता को  भूलने लगता है और एक दिन आत्मस्वरूप पूर्णतः विस्मृत हो जाता है।
(8) – कथा में क्रौञ्च मिथुन को काम – मोहित कहा गया है। क्रौञ्च मिथुन को काममोहित कहकर भी यही संकेत किया गया है कि चार युगों के इस विशाल सृष्टि चक्र में मनुष्य पर्याप्त समय तक तो स्वस्वरूप – आत्मस्वरूप में विद्यमान रहता है, परन्तु सृष्टि चक्र के अनवरत् प्रवाह में कामनाओं से घिरकर एक दिन अपने सही स्वरूप को भूल जाता है।
(9) कथा में कहा गया है कि सुखपूर्वक विचरते हुए काममोहित क्रौञ्चयुगल पर बाण चलाकर निषाद ने नर क्रौञ्च का वध कर दिया।

निषाद अन्नमयकोषगत चैतन्य का प्रतीक है अर्थात् मनुष्य का चैतन्य जब स्थूल शरीर पर केन्द्रित होकर उस शरीर को ही यही मैं हूँ – ऐसा मानने लगता है, तब निषाद कहलाता है। देहभाव में स्थिति रूप उस निषाद के द्वारा आत्मभाव का पूर्णतः विस्मरण हो जाता है। इस आत्म-विस्मरण को ही कथा में निषाद द्वारा नर क्रौञ्च के वध के रूप में इंगित किया गया है।
(10) कथा में कहा गया है कि पति के वध से पत्नी क्रौञ्ची दुःखी हो गई और रुदन करने लगी।

यहाँ यह संकेत किया गया है कि आत्म-ज्ञान में स्थितमनुष्य अपनी प्रकृति (स्थूल तथा सूक्ष्म शरीर ) को यथायोग्य दिशा निर्देश देकर उसकी सुव्यवस्था को बनाए रखता है। इसके विपरीत, आत्म – निर्देशन के अभाव में विचारों का भी नियन्ता न होने के कारण प्रकृति की सुव्यवस्था डगमगा जाती है और वह अव्यवस्थित अथवा अनियन्त्रित होकर मनुष्य का अहित ही करती है। अतः यह आवश्यक हो जाता है कि मनुष्य आत्म-स्वरूप में स्थित रहकर अपनी प्रकृति का सतत् निर्देशन करता रहे। आत्म – विस्मृति से अपनी ही प्रकृति निर्देशन विहीन होकर संतप्त होती है जिसे कथा में नर क्रौञ्च का वध हो जाने से मादा क्रौञ्ची के रुदन अथवा चीत्कार के रूप में व्यक्त किया गया है।
(11) कथा में कहा गया है कि नर क्रौञ्च की दुर्दशा और मादा क्रौञ्ची का रुदन देख महामुनि के मुख से निषाद के प्रति शापपूर्ण वचन निकल पडे।

पौराणिक साहित्य में शाप ौर वरदान शब्द अवश्य होने को इंगित करते हैं। अतः निषाद को दिया हुआ शाप यह संकेतित करता है कि आत्म-ज्ञान अथवा आत्म स्मृति का वध करने वाला अज्ञान (मैं शरीर ही हूं – यह अज्ञान) चतुर्युगी के विशाल सृष्टि चक्र में सैंकडों वर्षों तक प्रतिष्ठा (सम्मान) प्राप्त नहीं करता। केवल चार युगों के अन्तिम चरण अर्थात् कलियुग में ही यह प्रतिष्ठित होता है।
(12) – कथा के अन्त में ब्रह्मा जी के आगमन द्वारा यह संकेत किया गया है कि किसी भी सृजन के पीछे मनुष्य की अपनी ही समग्र चेतना (नारद) का तो अति महत्त्वपूर्ण योगदान होता ही है, परन्तु समष्टि मन (ब्रह्मा) भी प्रेरक बनकर किसी न किसी रूप में सहयोगी अवश्य होता है।
कथा का तात्पर्य

प्रस्तुत कथा रामायण महाकाव्य के सृजन में हेतुभूत चार कारक तत्त्वों की ओर संकेत करती है। 

पहला कारक तत्त्व है – महामुनि वाल्मीकि द्वारा राम का चिन्तन और उनकी समग्र – चेतना का उस रामचरित्र से ओतप्रोत होना। जब कोई रचनाकार किसी विशिष्ट विषय के चिन्तन से युक्त होता है , तब उसी की समग्र चेतना उस ओर आकर्षित होकर सम्बन्थित विषय के चिन्तन को सुदृढ बना देती है। इसे आकर्षण का नियम कहा जाता है और कथा में इसका संकेत यह कहकर किया गया है कि महामुनि के पूछने पर नारद जी ने रामचरित्र का वर्णन किया। वास्तव में नारद कोई ऐतिहासिक पात्र नहीं हैं। आकर्षण के नियम को ही पौराणिक साहित्य में नारद नाम दिया गया है।

दूसरा कारक तत्त्व है – मनुष्य के भीतर प्रवाहित देह-चेतना रूपी अज्ञान – धारा का महामुनि द्वारा चिन्तन और कर्त्तव्य कर्म का निश्चय। यहाँ यह संकेत किया गया है कि भले ही आज मनुष्य देह – ज्ञान रूपी गहन अज्ञान में विद्यमान हो, फिर भी आत्म – ज्ञान कहीं दूर नहीं है। आत्म-ज्ञान (मैं शरीर नहीं हूं अपितु शरीर को चलाने वाला चैतन्य – शक्ति आत्मा हूँ) में निश्चित रूप से स्थित हुआ जा सकता है। अतः महामुनि आत्म ज्ञान की प्रतिस्थापना रूप कर्त्तव्य कर्म का निश्चय करते हैं, जिसे कथा में महामुनि वाल्मीकि का तमसा के सुन्दर घाट पर पहुँचना और शिष्य भरद्वाज से वल्कल वस्त्र ग्रहण करना कहकर संकेति किया गया है।

तीसरा कारक तत्त्व है – अज्ञान रूपी निषाद के द्वारा आत्म – ज्ञान के वध और प्रकृति (स्थूल – सूक्ष्म शरीर) की दुरावस्था को प्रत्यक्ष देखकर महामुनि का द्रवीभूत होना और उस द्रवीभूत हृदय से काव्य का प्रस्फुटित होना। यहाँ यह संकेत किया गया है कि प्रत्येक मनुष्य के पास जीवन जीने के दो प्रकार हैं।

पहला प्रकार है – मैं शरीर हूँ इस रूप में स्वयं को शरीर मानकर जीना। शरीर मानकर जीने से मैं – मेरा, और अपना – पराया उत्पन्न होता है, जो मनुष्य को स्वार्थ की ओर खींचता है। स्वार्थ से कामनाएँ उपजती हैं और कामनाओं से ही धीरे – धीरे क्रोध, लोभ, मोह, मद, राग, द्वेष, ईर्ष्या जैसे नकारात्मक विचार उत्पन्न होकर मनुष्य को दुःखों में डालते हैं।

दूसरा प्रकार है – मैं आत्मा हूँ इस रूप में स्वयं को आत्मा मानकर जीना अर्थात् स्वयं को इस रूप में पहचान लेना कि मैं शरीर नहीं हूँ अपितु शरीर को चलाने वाला अजर-अमर-अविनाशी चैतन्य शक्ति आत्मा हूँ। आत्मस्वरूप में जीना मनुष्य को सुख – शान्ति – शक्ति – शुद्धता – ज्ञान – प्रेम तथा आनन्द में ले जाता है क्योंकि यही आत्मा का सहज स्वभाव है, धर्म है।

कथा संकेत करती है कि चार युगों के इस विशाल सृष्टि चक्र में प्रारम्भ में यद्यपि मनुष्य अपने मूल स्वरूप – आत्म स्वरूप में ही स्थित होता है, परन्तु धीरे – धीरे कामनाओं के आकर्षण में खिंचता हुआ अपने मूल स्वरूप – आत्मस्वरूप को भूलता जाता है और एक दिन आत्म – स्वरूप को पूर्णतः भूलकर अपने आप को शरीर ही समझने लगता है। आत्म स्वरूप की यह विस्मृति ही मनुष्य का सबसे बडा अज्ञान है जो उसे दुःखों में डालता है। क्रौञ्च मिथुन की कथा से इसी तथ्य का प्रतिपादन किया गया है।

चौथा कारक तत्त्व है – समष्टि मन से प्राप्त हुआ प्रेरणा रूप सहयोग जिसे कथा में ब्रह्मा जी के आगमन और महामुनि को रामचरित्र के वर्णन की प्रेरणा के रूप में इंगित किया गया है। यहाँ यह संकेत किया गया प्रतीत होता है कि किसी भी सृजन हेतु व्यक्तिगत स्तर पर विद्यमान समस्त विशेषताओं के होते हुए भी मन में एक विशिष्ट प्रकार की किंकर्तव्यविमूढता बनी रहती है, जिससे मनुष्य सृजन की ओर पूर्णतः उन्मुख नहीं हो पाता। समष्टि में क्रियाशील सृजनात्मक शक्ति सहज रूप से मनुष्य को सृजन की ओर प्रवृत्त करती है। 
प्रथम लेखन – 13-4-2014ई.( चैत्र शुक्ल चतुर्दशी, विक्रम संवत् 2071)
DIFFERENT CREATING FACTORS IN CREATION OF RAMAYANA
There is a short story in the beginning of Ramayana which consists of four statements.

First statement says that when Valmiki asked Narada to tell about best person in the world, he nominated Rama and described his whole character in front of him.


Second statement says that Valmiki went on the bank of river Tamasa. He saw the bank very clean and wished to bathe on that bank. He asked his disciple Bhardwaj to give him his clothes and Bhardwaj offered him the same.


Third statement says that Valmiki wandered in the vast desert nearby and saw a pair of Kronch birds wandering there> The pair was very attached but suddenly a hunter aimed that pair and consequently the male bird died> Female bird wept a lot and feeling  unhappy cursed that hunter not to get respect for a long time.


Fourth statement says that Valmiki returned to his hermitage constantly remembering that incidence. Suddenly Brahma came and inspired him to write the same as Narada had described him about Rama. 


The story is totally symbolic and describes four creating factors prior of a creation – An epic Ramayana.

First statement indicates the law of attraction. It says that when a person thinks strongly about something, his own inner consciousness gets attracted and helps in strengthening that thought. When Valmiki thought about the importance of knowledge strongly, his own inner consciousness filled with that knowledge got attracted and strengthened his thought. He decided that the knowledge of Self is the best. All qualities reside in that person who lives his life with that knowledge.

Second statement relates with that thinking which helps him in deciding this duty. The story says that although a river of ignorance, i.e., body – consciousness is flowing in every person symbolized as river Tamasa but the knowledge of Self is not far off. A person can live his life in peace and bliss if he adopts that knowledge. This thought inspires and Valmiki decides to establish that knowledge symbolized as having his clothes (valkal) from Bhardwaj.


Third statement relates with the both – ignorance and knowledge. It says that ignorance, i.e., body – consciousness is very damaging as a person forgets his own real self and attaches in different vices. These vices create negative thoughts, negative thoughts regulate one’s actions and actions ultimately create one’s destiny. In short, it can be said that the subtle body – thoughts, feelings, attitude, actions and perceptions – all are moved in wrong direction and affect his gross body highly. On the other side, living in soul consciousness, the person, knowing his real Self becomes the master of his thoughts, therefore he always creates positive thoughts.

Thoughts create actions and his actions are always moved in right direction which brings happiness, peace, love and bliss in life. The story says that this clear
visualization of knowledge and ignorance makes Valmiki compassionate and this compassion spontaneously flows outside in the form of a poem.


Fourth statement states that the cosmic creative power symbolized as Brahma also helps in creation. When a person fulfills all needs necessary in any creations, this cosmic creative power comes, inspires to create and returns. 
